
Аннотация: Мақолада брикет тайёрлашда кўмир таркибининг ахамияти 

тахлил қилинган. 

Таянч сўзлар: кўмир таркиб, Брикет, қўнғир кўмир, ҳарорат, тош кўмир.  

 

Истемолчилар томонидан фойдаланиб келинаётган кўмир махсулотлари 

хеч қандай ишлов берилмаган холатларда ёқилади. Кўмирнинг асосий таркибий 

қисмлардан ташқари, кўмир таркибида ҳар хил ёнмайдиган кул ҳосил қилувчи 

қўшимчалар мавжуд. Ушбу ҳолат атроф-муҳитни ифлосланишига ва кўмирнинг 

тўлиқ ёнишига қаршилик қилади. Бундан ташқари, кўмир таркибида тошнинг 

мавжудлиги кўмирнинг ўзига хос ёниш хароратини пасайтиради. Кўмирнинг 

синфланиши ва қазиб олишда унинг таркибидаги минерал моддалар миқдори 

хилма-хил бўлади. Кўмирларнинг ер қарида сақланганлик вақт оралиғига қараб 

кул миқдори 6 дан 30% гача бўлади. Истемолчилар томонидан фойдаланиш учун 

мўлжалланган қўнғир кўмирнинг максимал кул миқдори 10% дан ошмаслиги 

талаб этилади [5]. 

Кўмирнинг яна бир зарарли таркибий қисмларидан бири бу, 

олтингугуртдир. Олтингугуртни ёқиш жараёнида унинг таркибидан оксидлар 

ажралиб чиқиб, улар атмосферада олтингугурт кислотасига айланади. У атроф 

муҳитни захарлайди, ифлослантиради ҳамда истемолчилар томонидан 

фойдаланиб келинаётган печларни емирувчи кислотали конденсат ҳосил қилади. 

Экологик талабларга мувофиқ кўмир таркибидаги олтингугурт миқдори одатда 

0,1-1% оралиғида рухсат этилади. 

Қўнғир кўмир бошқа турдаги тош кўмир ва антраситларга нисбатан 

мустахкамлиги анча паст бўлади. Ҳозирда истемолчилар томонидан фойдаланиб 

келинаётган кўмирнинг 80-90% қўнғир кўмирни ташкил этади. Ушбу кўмирни 

қазиш, транспортировка қилиш ва фойдаланиш ишларида мустахкамликнинг 

пастлиги ҳисобига парчаланиш осон кечади. Парчаланган майда бўлакли кўмир 

доналари истемолчиларга ноқулайликлар келтириб чиқаради. Ушбу 

муаммоларни бартараф этиш мақсадида ҳозирги кунда турли кўринишдаги 

брикетлаш усулларидан фойдаланиб келинмоқда. Республикамизда асосан 

брикетлаш жараёнида қўнғир кўмирнинг кукунидан фойдаланилади. Ангрен 

кўмир конларида бундай кўринишдаги кўмир кукуни 50-60% ни ташкил этади. 

Ушбу ҳолатларда учровчи кўмир доналарига қайта ишлов бериш қулай 

ҳисобланади [6]. 

Брикетлашдан олдин майда кўмир бўлаклари таркибидаги намликни 

чиқариб юбориш муҳим масалалардан бири ҳисобланади. Бунда брикет олиш 

жараёнига ажратиб олинган майда кўмир бўлакларини дастлаб майдалагичда 5 

мм дан кичик бўлгунга қадар майдалаб олинади. Брикет таркибдаги намликни 

қуритишга нисбатан кукун холатида бўлган кўмир таркибидаги намликни 

йўқотиш қулай бўлади. Бирикетлашдан олдин кўмир кукунини қуритилмаса, бу 

намлик брикетлаш жараёнида бириктирувчи намлиги билан қўшилиб, қоришма 

таркибидаги намликни ортиб кетишига ва қуритиш жараёнидан кейин ҳам 

қолдиқ намликнинг ҳосил бўлишига олиб келади. Ушбу усул орқали олинган 

брикет тўлиқ ёнмай кул миқдорини ортиб кетишига ва ёниш жараёнида захарли 

газлар ҳосил бўлишига олиб келади. Ишлаб чиқарилаётган брикетнинг сифат 

кўрсаткичи ва экспортбоплигини тўлиқ таминламайди. Мавжуд муаммоларни 

аниқлаш мақсадида тизимли тахлил усулидан фойдаланиб тадқиқотлар 

ўтказилди. 

